
小遊仙

（八首）

作者：楊維楨　元末明初

本作品收錄於《列朝詩集/甲前07下》

天上莨常宮又成，文章只數老玄卿。

五雲閣吏亦謫世，牛鬼少年專盛名。

日落海門吹鳳匏，須臾海水沸如炮。

船頭處女來相喚，知是洞庭千歲蛟。

曾與毛劉共學丹，丹成猶未了情緣。

玉皇敕賜西湖水，長作西湖月水仙。

當時笑我去學仙，汝但求金與求田。

不知昨夜城頭鶴，問汝無人識墓阡。

青旄節衛翠雲軒，按部東行過赤城。

龍女遺珠雞卵大，結為雙佩賜方平。

若木西來赤岸東，白金城闕碧珠宮。

天家令急不敢住，折得五花歸飯龍。

東逾弱水赤流深，夜得桃都息羽旌。

地底日回天上去，金雞如鳳自交鳴。

金鵝蕊生瑤水陰，錦駝鳥鳴珠樹林。

上皇敕賜龍色酒，天樂五雲流玉音。

此作品在全世界都属于公有领域，因为作者逝世已经超过100年，且作品于1931年1月1日

之前出版。

